
KUMITAT PERMANENTI DWAR IL-KONTIJIET PUBBLIĊI


LAQGĦA NRU 46


It-Tlieta, 20 ta’ Frar 2024

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-2.10 p.m. 

L-Onor. Darren Carabott, President tal-Kumitat, ippresieda.


PREŻENTI

L-Onor. Graham Bencini; l-Onor. Claudette Buttigieg; l-Onor. Alex Muscat; l-Onor. Naomi Cachia (sostituta tal-Onor. Clayton Bartolo, Ministru għat-Turiżmu u l-Indafa Pubblika); l-Onor. Omar Farrugia, Segretarju Parlamentari għax-Xogħljiet Pubbliċi (sostitut tal-Onor. Glenn Bedingfield, Segretarju Parlamentari għall-Indafa Pubblika); u l-Onor. Davina Sammut Hili (sostituta tal-Onor. Andy Ellul, Segretarju Parlamentari għad-Djalogu Soċjali), kienu preżenti. 

Kien hemm preżenti wkoll, u ħa sehem fid-diskussjoni, l-Onor. David Agius.


TALBA

L-Iskrivana qalet it-talba.


MINUTI

Fuq talba tal-Onor. Claudette Buttigieg, il-Kumitat qabel li isimha jitniżżel, mal-ismijiet tal-Membri preżenti, fil-Minuti minflok dak tal-Onor. David Agius, u dan skont Mozzjoni Nru 223 mgħoddija fit-30 ta’ Jannar 2024.

Il-Minuti tal-Laqgħa Nru 45, li saret fis-6 ta’ Frar 2024, kif emendati, kienu kkonfermati.


KORRISPONDENZA

Email datata 17 ta’ Frar 2024, mibgħuta mill-Prof. Charmaine Gauci, Chairperson tal-Kunsill Konsultattiv dwar Stili ta’ Ħajja Sana, b’informazzjoni mitluba mill-Kumitat fil-Laqgħa preċedenti u li tinkludi:

· Tabella b’data dwar l-obeżità meħuda mill-European Health Interview Survey. (Dok. 142)
· Summary of the National Food Consumption Survey (Dok. 143) 

Il-Kumitat qabel li s-Summary of the National Food Consumption Survey ma kellhiex tittella’ fuq il-website tal-Parlament.

DISKUSSJONI DWAR AĠENDA FUTURA TAL-KUMITAT

Iċ-Chairman għamel riferenza għal żewġ deadlines li kienu tqiegħdu fiż-żewġ laqgħat preċedenti, kif ukoll għal email li ntbagħtet fit-13 ta’ Frar 2024 mill-istaff tal-Parlament fejn il-Membri tal-Gvern ġew mitluba jikkonfermaw jekk għaddewx ismijiet ta’ xhieda li xtaqu jressqu għal-laqgħa tal-lum. Iċ-Chairman informa lill-Kumitat li ġaladarba ma ġewx mogħtija ismijiet ta’ xhieda, l-Oppożizzjoni kienet qed tqis ir-Rapport tal-Awditur Ġenerali An Investigation of Matters Relating to the Contracts awarded to ElectroGas Malta Ltd by Enemalta Corporation bħala sospiż, b’eċċezzjoni għax-xhud li talab li jagħti x-xhieda tiegħu wara li jingħalqu l-proċeduri tal-Qorti fil-konfront tiegħu.

Iċ-Chairman imbagħad fakkar li r-Rapport tal-Awditur Ġenerali A Review of Implementation of Sustainable Development Goal 1 - Malta’s efforts at alleviating poverty, December 2020 ġie diskuss l-aħħar fil-5 ta’ Lulju 2022.

L-Onor. Alex Muscat informa lill-Kumitat li l-Membri tal-Gvern iqisu li d-diskussjoni fuq dawn iż-żewġ rapporti għadha miftuħa u li kienu se jkunu qegħdin jipprovdu l-isem tax-xhieda li jmiss għaż-żewġ rapporti.

Konsegwentement iċ-Chairman, f’isem  il-Membri tal-Oppożizzjoni, ressaq din il-mozzjoni:

“Illi s-suġġett tal-ElectroGas jiġi sospiż, ħlief għax-xhud illi qal quddiem il-PAC li jixtieq jagħti x-xhieda tiegħu, jekk ikun il-każ, wara li jintemmu l-proċeduri fil-Qrati tal-Ġustizzja.”.

Fis-2.35 p.m., meta ċ-Chairman poġġa l-mistoqsija fuq il-mozzjoni tal-Oppożizzjoni, il‑Kumitat ivvota hekk:

Favur					Kontra

Onor.					Onor.
Bencini Graham			Cachia Naomi 
Buttigieg Claudette 			Farrugia Omar
Carabott Darren				Muscat Alex 
					Sammut Hili Davina
					
Il-mozzjoni m’għaddietx.

Iċ-Chairman informa lill-Kumitat li l-Oppożizzjoni xtaqet li ttella’ għad-diskussjoni r-Rapport tal-Uffiċċju Nazzjonali tal-Verifika Report by the Auditor General on the Public Accounts 2022, December 2023.

F’dan l-istadju l-Onor. Alex Muscat għamel riferenza għall-ftehim li kien sar bil-miktub fil-Kumitat u li jindika li s-suġġett li jmiss għandu jkun magħżul mill-Membri tal-Gvern. Il-Kumitat qabel li  dan il-ftehim kellu jiġi ppreżentat aktar tard matul il-laqgħa, u ċjoè wara li tintemm id-diskussjoni dwar ir-rapport imsemmi fuq l-aġenda.


RAPPORT TAL-AWDITUR ĠENERALI A REVIEW OF THE IMPLEMENTATION OF SUSTAINABLE DEVELOPMENT GOAL 2: ADDRESSING PRE-OBESITY AND OBESITY (JULY 2023) (Dok. 126)

Il-Kumitat irriżuma d-diskussjoni dwar dan ir-rapport mis-6 ta’ Frar 2024.

Minbarra l-Membri tal-Kumitat, ħadet sehem fid-diskussjoni s-Sa Angelique Spina, Direttur ta’ PricewaterhouseCoopers (PwC) Malta.

Matul id-diskussjoni s-Sa Spina ġiet mitluba mill-Kumitat sabiex tippreżenta s-segwenti informazzjoni b’rabta mar-rapport Weighing the Costs of Obesity in Malta maħruġ minn PwC:

· Kif il-privat nefaq aktar fuq il-primary healthcare meta f’pajjiżna l-primary healthcare hija offruta b’xejn;
· Jekk il-figuri li jinsabu f’paġna 35 tar-rapport fejn jingħad li “It is estimated that between 6.5 to 13.7 years of life are lost by obese individuals having a BMI ranging from 40.00 kg/m2 to 59.00 kg/m2” humiex fuq livell internazzjonali jew lokali;
· Jekk sarux paraguni mas-sitwazzjoni internazzjonali jew iffukawx biss fuq riżultanzi ta’ Malta; u 
· jekk id-data li għandha x’taqsam mal-mediċina tteħditx mis-sistema tal-Pharmacy of Your Choice (POYC).

Fit-3.36 p.m. id-diskussjoni dwar dan ir-rapport kienet interrotta u baqgħet aġġornata.

DISKUSSJONI DWAR AĠENDA FUTURA TAL-KUMITAT 

Kif maqbul aktar kmieni fil-Kumitat, l-Onor. Alex Muscat ippreżenta t-traskrizzjoni li fiha kien hemm il-ftehim li kien intlaħaq fil-Laqgħa Nru 2 li saret fit-2 ta’ Ġunju 2022.

In-naħa tal-Oppożizzjoni tenniet li l-Kumitat kien iddipartixxa minn dak il-ftehim ladarba n-naħa tal-Gvern l-aħħar li kienet ressqet għad-diskussjoni r-rapport tal-Awditur Ġenerali dwar il-povertà kien fil-5 ta’ Lulju 2022, u għaldaqstant ma kienx hemm alternanza. Barra minn hekk kien beda jiġi diskuss ir-rapport tal-Awditur Ġenerali dwar l-obeżità.

Il-Membri tan-naħa tal-Gvern tennew li dak il-ftehim kienu se jonorawh u li kienu se jkunu qegħdin jimxu miegħu. Għaldaqstant ipproponiet li fil-laqgħa li jmiss jiġi diskuss ir-rapport tal-Awditur Ġenerali dwar il-povertà.

L-Onor. Graham Bencini talab li jiġi vverbalizzat li huwa kien qed jipproponi li fil-ġimgħa li jmiss il-Kumitat jiltaqa’ darbtejn, sabiex b’hekk ikun aktar effiċjenti, u li l-Membri tal-Gvern ma kenux qed jaqblu ma’ din il-proposta.

Il-Kumitat qabel li fil-laqgħa li jmiss kellu jiġi diskuss ir-rapport tal-Awditur Ġenerali dwar il-povertà u li kellu jissejjaħ il-Ministru Silvio Schembri bħala xhud. 

L-Onor. Alex Muscat imbagħad informa lill-Kumitat li għal-laqgħa ta’ wara, meta l-Kumitat kellu jkompli jeżamina r-Rapport tal-Awditur An Investigation of Matters Relating to the Contracts awarded to ElectroGas Malta Ltd by Enemalta Corporation, il-Membri tal-Gvern kienu qegħdin jipproponu li jittella’ jixhed l-Inġinier Alex Tranter, Eks Chairman ta’ Enemalta.


Fl-4.07 p.m., meta ċ-Chairman poġġa l-mistoqsija fuq il-mozzjoni tal-Oppożizzjoni sabiex il-Kumitat jibda jiddiskuti r-Rapport tal-Awditur Ġenerali Public Accounts 2022, il‑Kumitat ivvota hekk:

Favur 					Kontra

Onor.					Onor.
Bencini Graham			Cachia Naomi 
Buttigieg Claudette 			Farrugia Omar
Carabott Darren				Muscat Alex 
					Sammut Hili Davina
					
Il-mozzjoni m’għaddietx.

L-Onor. Alex Muscat, f’isem il-Membri tal-Gvern, ressaq din il-mozzjoni (Dok. 144):

“In-naħa tal-Gvern qed tipproponi li l-PAC għandu jaħdem skont kif maqbul mill-Membri kollha tal-PAC fil-laqgħa ta’ nhar il-Ħamis 2 ta’ Ġunju 2022, ossia dwar kif għandhom jipproċedu l-laqgħat tal-istess Kumitat.

Għall-fini ta’ kjarezza ġaladarba s-suġġett magħżul mill-Oppożizzjoni, jiġifieri d-diskussjoni dwar ir-rapport bl-isem ta’ ‘An Investigation of Matters Relating to the Contracts awarded to ElectroGas Malta Ltd by Enemalta Corporation’, għadu għaddej, allura s-suġġett li jmiss ikun magħżul mill-Gvern.”.

Iċ-Chairman informa lill-Kumitat li kien se jkun qiegħed jitlob ruling mingħand l-Ispeaker dwar il-fatt li n-naħa tal-Gvern m’aċċettatx li l-Oppożizzjoni tressaq għad-diskussjoni rapport ieħor.

Fl-4.13 p.m. il-Kumitat ġie sospiż, u meta fl-4.25 p.m. irriżuma, iċ-Chairman poġġa l-mistoqsija fuq il-mozzjoni mressqa mill-Membri tal-Gvern fejn il‑Kumitat ivvota hekk:

Favur					Kontra

Onor.					Onor.
Cachia Naomi				Bencini Graham			
Farrugia Omar				Buttigieg Claudette 			
Muscat Alex				Carabott Darren		
Sammut Hili Davina 
					
Il-mozzjoni għaddiet.

Fl-4.26 p.m. iċ-Chairman aġġorna l-Kumitat għal nhar it-Tlieta, 27 ta’ Frar 2024, fis-2.00 p.m. 




SARAH MALLIA
SKRIVANA TAL-KUMITAT

KONFERMATI

